
A princesa Albaflor


			En tempos remotos, cando a xente aínda tiña medo das cousas que andaban de noite e dos meigallos, e non había redes informáticas nin intelixencias artificiais, nun reino que ninguén lembra hoxe en día, sumido agora nas tebras do esquecemento, pasaron moitas cousas... Neste reino, digo, había un rei que tiña unha filla moi fermosa.

			A princesa da nosa historia era tan branca coma a neve dos outeiros, de meixelas tan vermellas coma o sangue, e cabelos tan escuros e brillantes coma o ébano máis puído. Albaflor, que este era o seu nome, cos seus quince anos acabados de facer, era unha rapaza moi espelida. Nunca deixara, coma quen di, os seus apousentos, sitos nunha torre do pazo real, como daquela era costume entre as damas principais. Saía unicamente aos xardíns, sempre na compaña das súas doncelas ou da súa gobernanta, posto que a súa nai, a raíña, infelizmente falecera ao dala á luz.

			A gobernanta, que fora a súa ama de cría, era unha muller vella, devota e virtuosa coma a que máis. Aprendeulle a Albaflor todo o que unha princesa coma ela debía saber: rezar, bordar e, sobre todo, estar calada cando os homes falaban. Pois, aínda que agora este último uso nos produza vergoña allea, era o que máis se lles ensinaba ás mulleres daquela. E mirade: mesmo hoxe hai algúns personaxes de ingrata mención que o quererían rescatar outra volta do pasado. Así e todo, como veremos ben axiña, Albaflor non sempre seguía eses costumes.

			Mais volvendo á nosa historia, aconteceu que un día o rei daquel país decidiu, por asuntos de Estado e sen consultalo sequera coa súa filla –que así se facían as cousas–, casar a princesa Albaflor co vinculeiro dun reino veciño. Entón ordenou chamala perante si, ou máis ben mandala vir, para comunicarlle a súa rexia vontade. Sen dereito a obxectar, por suposto. As conversas cos reis naqueles tempos eran dese xeito.

			—Filla moi amada –dixo o rei–, é a nosa resolución que casedes na vindeira primavera co príncipe Surlán, lexítimo herdeiro do reino de Laoncar. É un mozo na flor da súa idade, san e de cumpridos merecementos, moi acaído para a vosa condición e obrigas.

			Por máis que a princesa Albaflor xa algo imaxinaba (pois ao se facer muller, poucas lúas antes, a súa ama lle dera a entender que o seu pai dispoñería dela dese modo) e aínda que unha filla, daquela, non era ninguén para lle replicar ao seu proxenitor, a rapaza non foi quen de se conter e faloulle.

			—Dicídeme, meu pai, co debido respecto: este príncipe Surlán, de quen me facedes tantas loas, é de quince anos feitos coma min? Ou será de vinte? Porque me dicides que está na flor da súa idade...

			—Miña filla Albaflor, polo aprecio que che teño e porque estamos os dous a falar sós, sen ninguén que nos escoite, direiche que me asombra a túa pregunta: a que vén que unha muller, e máis sendo unha princesa, se atreva a indagar nos designios do seu señor? Mesmo sendo eu varón, nin me atrevín a preguntar cousa ningunha cando me uniron en matrimonio coa finada da raíña, a túa nai, que na gloria estea.

			Albaflor baixou a mirada e abateu a cabeza, máis presa do medo ca do remorso.

			—Direiche só –rematou o seu pai, algo conmovido– que o príncipe Surlán é alto e aposto, e que cando falo da flor da súa idade digo que ten trinta e tres anos, o tempo do noso señor Xesús Cristo cando nos redimiu. Polo tanto, a mellor idade que debe de ter un home feito.

			—Prégovos, meu amado pai –desculpouse a princesa–, que escusedes o meu atrevemento, que só é froito da miña inexperiencia na vida, non da desobediencia.

			—Así me gusta oírte falar, miña filla. Os esponsais serán, logo, en medio ano, contado desde hoxe mesmo. Ao comezo do mes de Sant-Iago.

			Albaflor asentiu e pediu permiso para se retirar, sen replicar máis nada. Por moito que finxise someterse ao funesto designio, no fondo do seu ser non a atraía ese futuro. Un futuro no cal a querían embarcar, sen contar para nada con ela. Casar cun home que lle dobraba a idade para logo ter que pasar o resto da súa vida fechada a cal e pedra noutro pazo, criando fillos e bordando panos de seda. E, aínda por riba, ter que facelo tan nova, antes de poder ver nada de canto había polo mundo adiante... Desde logo non lle parecía un porvir moi atractivo.

			Embaixo da súa aparente submisión alentaba un espírito rebelde. Malia que Albaflor non lle replicaba á ama, nin casemente a ninguén, non sendo en contadas ocasións, non por iso deixaba de pensar por ela mesma. E non daba ningunha cousa por certa se no fondo do seu ser a consideraba inxusta, aínda que todo o mundo a admitise. Así, ser entregada a un estraño e pasar a vida en clausura repugnáballe. Mesmo que fose uso e costume común nas infantas reais.

			Albaflor non podía entender por que os príncipes podían ir e vir ao seu antollo, fose para iren a festas, guerras ou cazarías, e ela, por ser muller, non. A princesa facía coma quen que era parva cando lle conviña, pero tiña unha vontade de ferro. Volveu para os seus apousentos, decidida a fuxir en canto puidese.

			A decisión tíñaa ben madurada, había tempo que temía polo que lle viña enriba en canto fose casada e rebelábase contra semellante porvir. E así como non hai palleiro sen palla nin festa sen merenda, tampouco hai viaxe afortunada sen preparativos: Albaflor levaba tempo facendo os seus. Tivera a precaución de trocar, coa complicidade dalgunhas criadas, unha parte cativa das súas xoias ou adobíos por moedas, que tiña agachadas nun lugar seguro. Isto fixérao con calma e moi aos poucos, para que nin a ama o advertise.

			Mais o preparativo esencial foi facer, case dous anos antes, que o seu pai lle regalase un poldro escuro, de nome Noitarenga, ao que ela coidara coma a luz dos seus ollos. Albaflor pedira un cabalo para poder xogar con el e para que o poldriño lle fixese compaña, pois daquela tamén estaba moi mal visto, xaora, que as mulleres andasen a cabalo. Xa vedes que para unha muller todo eran vantaxes!

			[image: ]

			O que ninguén sabía era que Albaflor aprendera a montar a cabalo. Fixérao ás agachadas, ela soa, indo na escuridade para a corte, onda o seu poldro. Saía pola fiestra cada noite de lueiro, gabeando pola hedra mesta que medraba na parede, mentres a súa ama custodia durmía a sono solto sen se decatar de nada. Sacaba o cabaliño a pasear polo prado, non sen antes lle envolver os cascos con anacos de tea para evitar que o ruído puidese alertar a ninguén.

			Así aprendera a cabalgar a princesa. Ao comezo todo foran caídas e mazaduras. Mais Albaflor non se desanimaba facilmente e, como quen insiste chega, agora era unha consumada amazona. E o que ten aínda máis mérito: a princesa montaba a pelo, sen sela nin estribos, coma os indios. Só con rendas e bocado, porque non tiña outra aparellada á man, nin xeito de procurala.

			Así que Albaflor tiña case todo disposto para liscar e evitar o casorio forzado: a bolsa coas moedas, a roupa de home para pasar desapercibida –xa imaxinades por que–, o cabalo para saír ao galope e, o máis importante: a determinación para fuxir do seu destino.

			Só faltaba unha cousa, esencial para o éxito: unha noite moi escura, sen luar, para que as tebras amparasen a fuxida. 

			Ao terceiro mes des que o pai lle comunicara a decisión, a ocasión foi propicia. Albaflor agatuñou hedra abaixo. Sacou o cabalo do encerro. Montou e, dun chimpo, avantaron o cerrume do pazo real. Perdéronse na noite, camiño adiante.

A fogueira

			Albaflor seguiu galopando ás escuras, sen descanso. Cando chegou o amencer, buscou o amparo dun bosque. Atou o seu cabalo a un carballo rexo e empoleirouse enriba das ramas, logo cubriuse cunha manta de la que tivera a precaución de traer consigo. Ao medrar a claridade, entrou nun vilar moi transitado, pois estaba nunha encrucillada de rutas, onde ese día había feira. Mercou algo para xantar e tamén unha sela vella para poder cabalgar máis comodamente. No mercado, procurou falar pouco e darse a ver o menos posible. Levaba unha carapucha que lle cubría media cara e tinguira o seu cabelo dourado e as súas fazulas acesas cunha tintura escura.

			Naquel balbordo de xente, así e todo, ninguén semellaba reparar nela. Non pasou moito tempo na feira e retomou o camiño tan axiña como puido. Así pasou varios días e noites, deixándose ver só para o imprescindible e afastándose da capital de Carnoal, o reino do seu pai, todo canto podía.

			De cando en vez Albaflor pensaba no pai e na xenreira que este debía sentir contra ela nesa altura, sobre todo por lle frustrar a alianza nupcial co reino de Laoncar. Pero tampouco paraba a laiarse moito. A moza decidía para si que o rei tiña outros tres fillos varóns que, polo que mostraba, lle importaban ben máis, e que con eles se había compoñer da súa fuxida.

			Só tiña un medo: que a descubrisen e a mandasen de volta ao pazo real. Así que seguiu cabalgando, parando só para comer, descansar ou asearse nalgún río cristalino das fragas e volver en canto podía á seguridade da calzada. Viaxou moitísimas leguas soa, até que, unha noite escura, inesperadamente, se viu sorprendida por unha violenta treboada que a fixo perder o rumbo.

			A sarabia intensa que lle batía na cara e o espanto de Noitarenga ante os tronos que se repetían obrigárona a adentrarse no corazón da mesta fraga. Non se enxergaba cousa ningunha naquela noite escura e accidentada. A tormenta deitaba auga a cachón. A moza e o cabalo sostíñanse de pé con dificultade, mal que podían, ante a violencia desatada dos elementos.

			Os refachos de vento arrincaban follas e pólas, e a luz dos alustros, se houbese algún espectador na escena, lle mostraría o pánico nas caras dos dous. Finalmente, ama e montura anicáronse na caracocha dun castiñeiro centenario e agardaron a que calmase a forza da treboada.

			Ao cabo de moitas horas de vixilia e pánico, Albaflor adormeceu no seu agocho, por puro cansazo, e espertou aínda con noite fechada, cando a tormenta amainou un pouco. Fixo entón un descubrimento que a aterrou: estaba completamente soa. O seu cabalo, que ela atara firmemente á árbore, fuxira, asustado polo temporal. Chorando, Albaflor comprobou que a forza do vento rachara as correas coas que asegurara a besta e entendeu que o animal, presa do pánico, se precipitara pola fraga adiante.

			—Noitarenga! Noitarenga! Meu cabaliño, ven! 

			Mais ningún rincho sentía en resposta aos seus salaios.

			Abatida e triste, perdida no medio da negrura e do desamparo, Albaflor botou a camiñar pola fraga adiante, enchoupada pola choiva e totalmente esgotada. Perdera toda a súa equipaxe, a cabalgadura e mesmo o rumbo. Non se vía nada nesa noite chea dunha espesa escuridade e cun orballo que roía até os ósos. A cada pouco, a moza esvaraba ou tropezaba, e arrebolaba pola terra.

			Cando xa desesperaba e estaba sen forzas, decidida a deixar de andar e a se abandonar á súa sorte, fose morrer de inanición ou comesta polas bestas do monte, divisou un resplandor distante, na cerna daquel negrume.

